
67

Doppo aveî sopportôu pe ciù d'un anno

Un stato coscì misero e tremendo,

Quæxi in scï pissi de crepâ d’affanno,

A tentazion continua combattendo

De dicciarâ ä so bella ô so malanno;

O piggiò ä-fin (diffiçile vedendo

Ogni atro mezo) uña risoluzion,

Che gh’inspirava ô caxo e a so pascion.


68

L’ëa ô tempo che Colombo ä fin pe sorte

O l’arrolava (non ciù trattegnûo

Da-i dubbii do sovrano e da so corte,

E aggiûttôu dä regiña e sostegnûo)

Compagni de chêu ardio, d’animo forte,

Da costanza di quæ ô foîse segûo,

Pe armâ e so træ famose caravelle,

Degno, comme Argo, de figuâ fra-e stelle.


69

Questa celebre e nêuva spedizion

A fu credûa da-ô misero Ferrante

Un mezo çerto, un’ottima ocaxon

Pe poeî rendise degno de l’amante;

Pensando, che se a päo da so opinion

Riusciva quell’impreisa interessante,

O l’avieîva acquistôu nomme e dinæ

Pe fâ megio figûa ne-a societæ.


70

Lê ô sperava de ciù, che se occorrisse

De doveî dicciarâ a so condizion,

Tanto che pe-a çittæ no se scrovisse

O casto voto fæto in religion,

L’öu o l’argento solo ô ghe servisse

Pe uña boña e legale informaziòn,

Convalidando in tutto a so parolla

De professô in letteratûa spagnolla.

